
ქართული პრესის მონიტორინგი

სარჩევი:
3რეზონანსი


3უვიზო მიმოსვლის გამო ემიგრაცია გაიზარდა  - 10 ათასამდე მოქალაქემ საზღვარგარეთ დარჩენა უკვე გადაწყვიტა, ეს მაჩვენებელი კიდევ გაიზრდება (რეზონანსი)


3ვალების გამო თვითმკვლელობა გახშირდა, სახელმწიფო დუმილს ირჩევს! (რეზონანსი)


4შეტევის ახალი ტალღა "ქურდულ სამყაროზე" - "კანონიერი ქურდისათვის" მიმართვაც კი დასჯადი გახდება (რეზონანსი)


6რუსეთ-საქართველოს ხელშეკრულება - აუმოქმედებელი დოკუმენტი ჩაშლის ზღვარზეა (რეზონანსი)


7დაიწყებს თუ არა რუსეთი დასავლეთთან ომს (რეზონანსი)


7"პუტინი ბალტიისპირეთამდე, შესაძლოა, საქართველოს ან მოლდოვას მიადგეს"  - ხათუნა ლაგაზიძე მიიჩნევს, რომ ნატო ჯერჯერობით არ არის ის ზღვარი, რომლის გადაკვეთასაც რუსეთი შეეცდება (რეზონანსი)


9აშშ-ს ახალი სანქციები ოკუპირებულ სამხრეთ ოსეთში რეგისტრირებულ რუსულ კომპანიებსაც მისწვდა (რეზონანსი)


9"აშშ არათუ აგრძელებს, არამედ კიდევ უფრო ამკაცრებს შეზღუდვებს რუსეთისთვის" (რეზონანსი)


10ბორჯომის ხეობაში ახალი სტიქიის საფრთხე იკვეთება (რეზონანსი)


11ახალი თაობა


11მამუკა ბახტაძე თუ გიორგი გახარია - ვის სასარგებლოდ გააკეთებს ივანიშვილი არჩევანს - ლადო სადღობელაშვილი: პრეზიდენტობაზე კონკურსია გამოცხადებული (ახალი თაობა)


13„ბიძინა ივანიშვილის დაბრუნება პოლიტიკაში კარგი იქნება, მაგრამ არა პრეზიდენტის ამპლუაში“ - ბიძინა გუჯაბიძე: „ქართული ოცნების“ ერთ ერთი შეცდომა პრემია-დანამატებში გამოვლენილი მადაა (ახალი თაობა)


14ლაშა ჩხარტიშვილი: ხალხმა უნდა დაინახოს, რომ პოლიციელი მის მხარეზეა (ახალი თაობა)


15„მარიხუანაც სერიოზულად მოქმედებს ადამიანზე, ადვოკატი ვარ და მაგის მეტი რა მინახავს?!“ - ლალი აფციაური: ნარკოტიკის თავისუფლად მოხმარების წინააღმდეგი ვარ (ახალი თაობა)


16„ქართული ოცნება“ „ენ დი აის“ წინააღმდეგ - ლორა თორნტონი ბოდიშის მოხდას არ აპირებს (ახალი თაობა)




რეზონანსი 
უვიზო მიმოსვლის გამო ემიგრაცია გაიზარდა  - 10 ათასამდე მოქალაქემ საზღვარგარეთ დარჩენა უკვე გადაწყვიტა, ეს მაჩვენებელი კიდევ გაიზრდება (რეზონანსი) 
ავტ.: თამუნა მუკბანიანი

სტატიის თანახმად, უვიზო რეჟიმის ამოქმედების შემდეგ საქართველოდან წასვლისა და უცხოეთში დარჩენის მსურველთა რიცხვი მნიშვნელოვნად გაიზარდა, რაც  ერთი მხრივ, საქართველოს დემოგრაფიულ ვითარებას აუარესებს, მეორე მხრივ კი, ქვეყნის იმიჯსაც აზარალებს.
ოფიციალური სტატისტიკის მიხედვით, უვიზო მიმოსვლით საქართველოს 161 885-მა მოქალაქემ ისარგებლა, საიდანაც უვიზოდ მიმოსვლისთვის გათვალისწინებული 90-დღიანი ვადა 9875-მა დაარღვია. ჟურნალისტი წერს, რომ თითქოს ეს საგანგაშო მაჩვენებელი არ არის, მაგრამ ადასტურებს, რომ მოკლე პერიოდში 10 ათასმა ადამიანმა უკანმოუხედავად დატოვა საქართველო და ძალიან დიდი ხნის განმავლობაში (თუ სამუდამოდ არა) სამშობლოში დაბრუნებას არ აპირებს.
სპეციალისტები მიგრაციის მაჩვენებელს შემაშფოთებელს უწოდებენ. 
ვალების გამო თვითმკვლელობა გახშირდა, სახელმწიფო დუმილს ირჩევს! (რეზონანსი) 
ავტ.: ნათია ლომიძე

გამოცემის ცნობით, ბოლო წლებში ფინანსური პრობლემების გამო მოქალაქეები სიცოცხლეს თვითმკვლელობით ასრულებენ, მათი საერთო პრობლემა კი ვალებია, რის გადახდასაც უსახსრობის გამო ვერ ახერხებენ და "გამოსავალს" სუიციდში ხედავენ. სპეციალისტთა ნაწილს კი მიაჩნია, რომ ამ ტრაგედიის თავიდან ასაცილებლად სახელმწიფო შესაბამის ბერკეტებს არ იყენებს, არადა, ვითარება სავალალოა. ბოლო 2 წელიწადში ვალების გამო რამდენიმე ათეული თვითმკვლელობა და სუიციდის მცდელობა მოხდა.

საბანკო სფეროს სპეციალისტი ლია ელიავა ამბობს, რომ ასეთ პრობლემებს სახელმწიფო ვერ აგვარებს, რადგან საბანკო სექტორი მასზე ძლიერია და ასეთ გარემოში მოუწევს საზოგადოებას ცხოვრება დაახლოებით 20-30 წელი, სანამ რამე მექანიზმის საშუალებით არ შეიცვლება არსებული მდგომარეობა.

გიორგი კეპულაძე კი სესხის დაზღვევის ახალი მექანიზმის შემოღებაზე ამახვილებს ყურადღებას და მიიჩნევს, რომ უნდა შემუშავდეს გეგმა, როგორ მოახერხებს მომხმარებელი სამსახურის დაკარგვის შემთხვევაში თანხის გადახდას. 
შეტევის ახალი ტალღა "ქურდულ სამყაროზე" - "კანონიერი ქურდისათვის" მიმართვაც კი დასჯადი გახდება (რეზონანსი) 
ავტ.: ეკატერინე ბასილაია
შს სამინისტრო ქურდული სამყაროს მიმართ არსებული კანონის კიდევ უფრო გამკაცრებას აანონსებს და იზრდება იმ პირთა წრე, ვინც შეიძლება მომავალში დაისაჯოს, მაგალითად, დასჯადი გახდება პრობლემის მოსაგვარებლად "კანონიერი ქურდისათვის" მიმართვაც კი.
იმას, რომ კრიმინალთან ბრძოლა არის გამოწვევა და რომ ქურდული სამყარო ამ ყველაფრის ერთგვარი ბუდეა, არც "ქართული ოცნების" დეპუტატები უარყოფენ და კანონის გამკაცრებასაც საჭიროდ მიიჩნევენ. ოპოზიცია კი ძირითადად იმით პასუხობს, რომ მისასალმებელია, თუ გააცნობიერეს, რომ ქურდულ სამყაროსთან ბრძოლის მიმართულებით ჩავარდნა აქვთ და ნაბიჯებს გადადგამენ, თუმცა მმართველ ძალას ასევე ახსენებენ იმას, რომ კანონი დღესაც არსებობს და მთავარი პრობლემა ისაა, რომ ამ კანონის აღსრულება არ ხდება ძალიან ხშირ შემთხვევაში.

იურისტ გელა ნიკოლაიშვილის თქმით, დღეს არსებული კანონიც საკმარისია იმისთვის, რომ ე.წ. ქურდული სამყაროს წინააღმდეგ ბრძოლა ეფექტური იყოს და არც რამე მნიშვნელოვანი გაუარესება გვაქვს ამ კუთხით, რადგან ე.წ. კანონიერი ქურდები ან ციხეში არიან, ან უცხოეთში, რადგან, საქართველოს სს კოდექსით, ქურდული სამყაროს წევრობა დასჯადია. - "აქედან გამომდინარე, მგონია, რომ დღევანდელ ხელისუფლებას კომპლექსი აქვს - აი, ჩვენ გვაბრალებენ, რომ შევასუსტეთ ბრძოლა, გვაბრალებენ, რომ ქურდულ სამყაროს არ ვებრძვით და აი, ნახეთ - კანონს ვამკაცრებთ“, - აცხადებს გელა ნიკოლაიშვილი. 

გია ხუხაშვილის თქმით, ე.წ. ქურდულ სამყაროსთან ბრძოლის თემა ძალიან აქტუალურია და ფაქტია, რომ, ზოგადად, დღევანდელი ხელისუფლება უფრო ჰუმანურად გამოიყურება, ვიდრე წინა ხელისუფლება და ეს ჰუმანურობა, როგორც ჩანს, კრიმინალური სამყაროსთვის არასწორი სიგნალი აღმოჩნდა.
"აქედან გამომდინარე, როგორც ჩანს, ამ მიმართულებით ღონისძიებების გააქტიურება უკვე საჭიროა და კარგია, რომ რაღაც ნაბიჯები გადაიდგმება. ახლა ამის მიშვება არ შეიძლება", - აღნიშნავს ხუხაშვილი.
გარდა ამისა, ხუხაშვილი ფიქრობს, რომ დღეს პრობლემა ის კი არ არის, რომ კანონია გასამკაცრებელი, არამედ ის, რომ მისი სწორი ადმინისტრირება ხშირ შემთხვევაში არ ხდება.
რუსეთ-საქართველოს ხელშეკრულება - აუმოქმედებელი დოკუმენტი ჩაშლის ზღვარზეა (რეზონანსი) 
ავტ.: თიკო ოსმანოვა

გამოცემის ცნობით, საქართველო-რუსეთის საზღვრებზე ტვირთის ბრუნვის მონიტორინგის საკითხზე 2011 წლის ხელშეკრულების იმპლემენტაციას, შესაძლოა, საფრთხე დაემუქროს.
თვენახევარია, რაც ქართულმა მხარემ ხელშეკრულების ბოლო ეტაპი გაიარა და შვეიცარიულ კომპანიასთან კონტრაქტი გააფორმა, მაგრამ როცა ჯერი მოსკოვზე მიდგა, რუსეთის საგარეო საქმეთა მინისტრის მოადგილემ ორაზროვანი განცხადებით კიდევ ერთხელ გაუსვა ხაზი, რომ რუსეთი აფხაზეთთან და სამხრეთ ოსეთთან დაკავშირებით დამოკიდებულების არ შეცვლას აპირებს.
ხვალ რუსეთთან ურთიერთობის საკითხებში პრემიერ-მინისტრის სპეციალური წარმომადგენელი ზურაბ აბაშიძე რუს კოლეგას - გრიგორ კარასინს შეხვდება. პრაღაში ტრადიციული შეხვედრის თემა, ჰუმანიტარული და ეკონომიკური საკითხების გარდა, რუსეთ-საქართველოს ხელშეკრულების იმპლემენტაცია იქნება. 

"ამ შეხვედრაზე მოვისმენთ, რა აქვთ მხედველობაში და მოვითხოვთ განმარტებას, რას გულისხმობენ ასეთ კომენტარებში, - ამბობს "რეზონანსთან" საუბრისას ზურაბ აბაშიძე.
კითხვაზე, არსებობს თუ არა საჭიროების შემთხვევაში რუსეთის იძულების მექანიზმები, იგი გვაპასუხობს, რომ ამაზე საუბარი ჯერ არ უნდა.
ექსპერტი მამუკა არეშიძე აცხადებს, რომ თავის დროზე „ნაციონალებმა“ მოუფიქრებელ ხელშეკრულებას მოაწერეს ხელი და დოკუმენტის იმპლიმენტაცია ქართული მხარისთვის არაფრის მომცემი იქნება.

დაიწყებს თუ არა რუსეთი დასავლეთთან ომს (რეზონანსი) 
ავტ.: თიკო ოსმანოვა
დასავლეთში რუსეთთან ომის შესაძლო დაწყებაზე ღიად ალაპარაკდნენ - აშშ-ის თავდაცვის ყოფილი მინისტრი ეშტონ კარტერი ნატოსა და შეერთებულ შტატებს რუსეთთან კონფლიქტისთვის სამხედრო მოქმედების სცენარის მომზადებას ურჩევს. პოლიტოლოგ ხათუნა ლაგაზიძის აზრით, კი რუსეთი ამ ნაბიჯს იმ შემთხვევაში გადადგამს თუ მის ხელისუფლებას საფრთხე დაემუქრება. ამ ეტაპზე კი ლაგაზიძის თქმით, პუტინს ძალაუფლების დაკარგვის საფრთხე არ ემუქრება.

"პუტინი ბალტიისპირეთამდე, შესაძლოა, საქართველოს ან მოლდოვას მიადგეს"  - ხათუნა ლაგაზიძე მიიჩნევს, რომ ნატო ჯერჯერობით არ არის ის ზღვარი, რომლის გადაკვეთასაც რუსეთი შეეცდება (რეზონანსი) 
ავტ.: თიკო ოსმანოვა
ინტერვიუ ხათუნა ლაგაზიძესთან 

ხათუნა ლაგაზიძის განცხადებით, რუსეთ-ამერიკის სამხედრო დაპირისპირება ამ ეტაპზე არ არის მოსალოდნელი. მისი თქმით, ამ ნაბიჯს პუტინი მხოლოდ იმ შემთხვევაში გადადგამს, თუკი მის ხელისუფლებაში ყოფნას დაემუქრება საფრთხე. 

რესპონდენტი ამბობს, რომ ამ ეტაპზე პუტინის არჩევნებში გამარჯვებას ხელს ვერაფერი შეუშლის, მაგრამ თუკი რუსეთის პრეზიდენტი შეატყობს, რომ მისი ლეგიტიმაცია დაბალია, აუცილებლად შექმნის მტრის ხატს და სამხედრო მოქმედებებს დაიწყებს, თუმცა, თავდაპირველად არა ნატოს, არამედ სამეზობლოს სუსტ წევრებს დაუპირისპირდება. 

„უკრაინამ და ყირიმმა საკუთარი თავი ამოწურეს, ისევე, როგორც სირიამ. და აი, ამ შემთხვევაში, თეორიულად, დასაშვებია, რომ ის შეეთამაშოს ნატოს - ბალტიისპირეთის სახელმწიფოებს. მაგრამ ეს ნაკლებად რეალისტურად მიმაჩნია. მას ჯერ კიდევ აქვს რესურსი ნატოს არაწევრი სახელმწიფოების სახით, მაგალითად, მოლდოვა ან საქართველო. გაცილებით მსუბუქი საკბილოები სამეზობლოში კიდევ ელოდება. ასე რომ, ნატო ჯერჯერობით არ არის ის ზღვარი, რომლის გადაკვეთასაც რუსეთი შეეცდება“, - აცხადებს ლაგაზიძე.

ხათუნა ლაგაზიძე „რეზონანსთან“ მიხეილ სააკაშვილის შესაძლო ექსტრადირებაზეც საუბრობს. მისი თქმით, ახლა საქართველოს ექსპრეზიდენტის აქტიურობა შემცირებულია და თუ სასიცოცხლო საფრთხე არ შეუქმნა სააკაშვილმა უკრაინის ხელისუფლებას, მისი ექსტრადირება დღის წესრიგში არ დადგება.
აშშ-ს ახალი სანქციები ოკუპირებულ სამხრეთ ოსეთში რეგისტრირებულ რუსულ კომპანიებსაც მისწვდა (რეზონანსი) 
ავტ.: ნინო ქეთელაური

უკრაინაში აგრესიის გამო აშშ-მა რუსეთს სანქციები გაუგრძელა, შეზღუდვები სხვადასხვა ბიზნეს-კომპანიას, მთავრობის წევრებსა და კერძო პირებს შეეხება.  სიაში არიან პოლონეთში და რუსეთის მიერ ოკუპირებულ სამხეთ ოსეთში რეგისტრირებული კომპანიები, რუსეთის გაზის ალიანსი, რუსეთის საგარეო ვაჭრობის ასოციაცია და სხვები. დარგობრივი სანქციები შეეხო რუსეთში ნავთობისა და გაზის მწარმოებელ კომპანიებსაც.
ბრიგადის გენერალი, ანალიტიკოსი სამხედრო-პოლიტიკურ და უსაფრთხოების საკითხებში ამირან სალუქვაძე აცხადებს, რომ ახალ და ძველ სანქციებს შორის პრინციპული განსხვავება არ არის, თუმცა აქ გამოჩნდა, რომ აშშ-ის ახალი ადმინისტრაცია რუსეთთან დათმობაზე არ წავა.

კითხვაზე, რამდენად ეფექტური იქნება სანქციები? - სალუქვაძე პასუხობს, რომ ამ მხრივ საკმაოდ ჩიხური ვითარებაა, რადგან რუსეთი საკუთარი პოლიტიკის შეცვლას არც ამ სანქციების გამო აპირებს. 
"აშშ არათუ აგრძელებს, არამედ კიდევ უფრო ამკაცრებს შეზღუდვებს რუსეთისთვის" (რეზონანსი) 
ავტ.: ნინო ქეთელაური

ინტერვიუ კორნელი კაკაჩიასთან

კორნელი კაკაჩიას განცხადებით, ოფიციალურ კრემლს ჰქონდა მოლოდინი, რომ სანქციების პირველი ეტაპი მალევე დასრულდებოდა და ტრამპის ხელისუფლების პირობებში აკრძალვები გაუქმდებოდა, თუმცა, აშშ არათუ აგრძელებს ამ პოლიტიკას, არამედ კიდევ უფრო ამკაცრებს რუსეთისთვის შეზღუდვებს.  კაკაჩია მიიჩნევს, რომ ვაშინგტონის ახალი სანქციები რუსეთის ეკონომიკას გაჯანსაღების საშუალებას არ მისცემს და ოკუპანტი ქვეყანა იძულებული იქნება საკუთარ პოლიტიკას გადახედოს.  
ბორჯომის ხეობაში ახალი სტიქიის საფრთხე იკვეთება (რეზონანსი) 
ავტ.: მარი ჩიტაია
ბორჯომის ხეობაში სტიქიური მოვლენების რისკი მაღალია, ხანძრის შემდეგ ეკოლოგიური საფრთხე გაიზარდა. გამოცემა წერს, რომ სახელმწიფოს მხრიდან პრევენციული ღონისძიებებია გასატარებელი. სპეციალისტების შეფასებით, რისკის შემცირების თვალსაზრისით მნიშვნელოვანი გავლენის მოხდენა შეეძლება ბორჯომის ჰესს, რომელმაც მუშაობა წინა საუკუნის 50-იან წლებში შეწყვიტა. „მწვანეთა მოძრაობის“ წევრები კი მიიჩნევენ, რომ დაუყოვნებლივ უნდა დაიწყოს ნახანძრალი ტერიტორიის შესწავლა და გარკვევა, თუ რა ტიპის სამუშაოებია ჩასატარებელი. 
ქართველი მეცნიერების ნაწილი ბორჯომის ე.წ. რომანოვების ჰესის რეაბილიტაციას ითხოვს. შპს "ნადარბაზევის" დირექტორი, საქართველოს დამსახურებული ინჟინერი გივი ცინცაბაძე აცხადებს, რომ ხანძრის დროს არ მოხდებოდა 100 ჰა-ზე მეტი ტყის პირწმინდად განადგურება, კომპანიისთვის ჰესის მნიშვნელოვანი ნაწილის პირველი ეტაპის შესრულების საშუალება რომ მიეცათ. კერძოდ, პროექტი გულისხმობს ბორჯომის ტყის მასივის ხანძრების ლოკალიზების ტერმინალის, ჰესების კასკადების ავანკამერის, ზაფხულში საცურაო, ზამთარში საციგურაო კომპლექსების მოწყობას და სხვა.
როგორც ცინცაბაძე განმარტავს, აღნიშნული ობიექტი 2006 წელს გაყიდა ეკონომიკის სამინისტრომ 18 მლნ დოლარად. ქართველი ინჟინრის მტკიცებით, სამინისტრომ მოახდინა "რეიდერული თავდასხმა", რადგან მას არ ჰქონდა ქონების გასხვისების უფლება.
სტატიაში ნათქვამია, რომ საკითხში გასარკვევად „რეზონანსი“ ეკონომიკის სამინისტროს დაუკავშირდა, თუმცა, უწყებამ პასუხის გაცემა „ვერ მოასწრო“. – „ეს უკვე არაერთი შემთხვევაა, როცა უწყების წარმომადგენლები კომუნიკაციის საშუალებას არ გვაძლევენ, რის გამოც გარკვეული თემების გაშუქება ცალმხრივად გვიწევს“, - წერს ჟურნალისტი. 

ახალი თაობა 

მამუკა ბახტაძე თუ გიორგი გახარია - ვის სასარგებლოდ გააკეთებს ივანიშვილი არჩევანს - ლადო სადღობელაშვილი: პრეზიდენტობაზე კონკურსია გამოცხადებული (ახალი თაობა) 

ავტ.: შორენა მარსაგიშვილი 

ინტერვიუ ლადო სადღობელაშვილთან 

ლადო სადღობელაშვილი „ახალ თაობასთან“ „ქართულ ოცნებაში“ მიმდინარე ცვლილებებზე  საუბრობს და აცხადებს, რომ გუნდი საპრეზიდენტო კანდიდატად ქალს ეძებს და სალომე ზურაბიშვილისა და თეა წულუკიანის კანდიდატურები განიხილება. „ქართული მარშის“ წარმომადგენლის ინფორმაციით, ბიძინა ივანიშვილი არა პრეზიდენტობის, არამედ პრემიერობის კანდიდატის მოძებნითაა დაკავებული და გიორგი კვირიკაშვილის შემცვლელად მამუკა ბახტაძეს ან გიორგი გახარიას განიხილავს. სადღობელაშვილის მტკიცებით, მამუკა ბახტაძე უტა ივანიშვილის ახლო მეგობარია და სწორედ ამიტომ განიხილება პრემიერობის კანდიდატად, გახარიას უკან კი რუსული ლობი დგას. 

რესპონდენტი ინტერვიუში ამბობს, რომ ბიძინა ივანიშვილმა მამუკა ბახტაძესა და გიორგი გახარიას გამოსაცდელი ვადა გაზაფხულამდე მისცა, თუმცა, სადღობელაშვილის აზრით, გახარია იმდენ შეცდომას უშვებს, ნაკლებად საეჭვოა პრემიერის პოსტი მან დაიკავოს. 

ლადო სადღობელაშვილი შს მინისტრს მომატებული კრიმინალისა და პოლიციელების თავნებობის გამო აკრიტიკებს. ამბობს, რომ ბოლო დროს ნარკოტიკების ჩადების ფაქტებიც გახშირდა, თუმცა, ბარიგებსა და კლუბებს, როგორც ჩანს, გავლენიანი მფარველები ჰყავთ და სპეცოპერაციები ასეთ დაწესებულებებში არ ტარდება. სადღობელაშვილის ინფორმაციით, ერთ ერთ ღამის კლუბთან სპეცრაზმი იყო მობილიზებული, თუმცა, ბოლო წუთებში ვიღაცამ დარეკა და სპეცოპერაცია ჩაიშალა. „ქართული მარშის“ წევრის მტკიცებით, კლუბებში ნარკოტიკს ყველას სთავაზობენ და თუკი წამალს არ შეიძენ, დასაჯდომ ადგილს გათავისუფლებინებენ. 

„ახალი თაობის“ რესპონდენტი ასევე ამბობს, რომ გიორგი გახარიამ სამინისტრო „ნაციონალებით“ გაავსო და გასაკვირი არ იქნება, თუკი მრჩევლად ვანო მერაბიშვილსაც დანიშნავს. ლადო სადღობელაშვილი აქვე მინიშნებას აკეთებს, რომ გახარიამ რუსეთში დიდი ფული იშოვა, იქ კი ეფესბეს გარეშე ბიზნესის კეთება შეუძლებელია - „ძალიან მაინტერესებს, როგორ იპოვა ივანიშვილმა ეს კაცი. მისი წარსული ცოტა მაფიქრებს“, - აცხადებს სადღობელაშვილი. 

„ბიძინა ივანიშვილის დაბრუნება პოლიტიკაში კარგი იქნება, მაგრამ არა პრეზიდენტის ამპლუაში“ - ბიძინა გუჯაბიძე: „ქართული ოცნების“ ერთ ერთი შეცდომა პრემია-დანამატებში გამოვლენილი მადაა (ახალი თაობა) 

ავტ.: მარიამ მჭედლიშვილი

ინტერვიუ ბიძინა გუჯაბიძესთან 

ბიძინა გუჯაბიძე ფიქრობს, რომ 2018 წლის საპრეზიდენტო არჩევნებში გამარჯვება „ქართული ოცნების“ კანდიდატს დარჩება, თუმცა, მისთვის ამ ეტაპზე უცნობია ვის დაასახელებს მმართველი გუნდი. ყოფილი დეპუტატის განცხადებით, პრეზიდენტის პოსტზე ბიძინა ივანიშვილის კანდიდატურის დაყენება გამართლებული არ არის, რადგან ახალი კონსტიტუციით პრეზიდენტს მხოლოდ მედიატორის ფუნქციები აქვს და ასეთ პოსტზე ბიძინა ივანიშვილი მოვლენებზე რადიკალურ გავლენას ვერ მოახდენს. ბიძინა გუჯაბიძე მიიჩნევს, რომ ივანიშვილი პოლიტიკიდან არ უნდა წასულიყო და თუკი მთავრობის ყოფილ მეთაურს დაბრუნების სურვილი გაუჩნდება, საუკეთესო გამოსავალი მისი პრემიერობა იქნება. – „ბიძინა ივანიშვილს თავიდანვე გადაწყვეტილი ჰქონდა, რომ პრემიერად ცოტა ხანს დარჩებოდა, შემდეგ გადადგებოდა და სამოქალაქო სექტორიდან გააკონტროლებდა ხელისუფლებას. იგი ამ ამოცანას ასრულებს. კარგი იქნებოდა, რომ ის აქტიურ პოლიტიკაში დარჩენილიყო. თავიდანვე მიმაჩნდა, რომ ბიძინა ივანიშვილი პოლიტიკიდან არ უნდა წასულიყო. არ ვიტყოდი, რომ მმართველ პარტიას ცუდად აქვს საქმე, მაგრამ გარკვეული შეცდომები ხელისუფლებამ დაუშვა. პრეზიდენტის ამპლუაში ბიძინა ივანიშვილის დაბრუნება გამართლებულად არ მიმაჩნია“, - აცხადებს გუჯაბიძე, რომელიც ფიქრობს, რომ ამ ხელისუფლებას განზრახ არაფერი დაუშავებია, თუმცა, „პრემია-დანამატებში გამოვლენილი მადა“ შეცდომად უნდა ჩაითვალოს. 
ლაშა ჩხარტიშვილი: ხალხმა უნდა დაინახოს, რომ პოლიციელი მის მხარეზეა (ახალი თაობა) 

ავტ.: ნათია ხურცილავა 

ინტერვიუ ლაშა ჩხარტიშვილთან 

ლაშა ჩხარტიშვილი „ახალ თაობასთან“ ინტერვიუში აცხადებს, რომ ქურდული სამყაროს წინააღმდეგ ბრძოლის გამკაცრება და შსს-ს მხრიდან რეფორმების დაანონსება მისასალმებელია, თუმცა, ვიდრე სისტემაში მყოფი დამნაშავე პოლიციელები არ დაისჯებიან, ვითარების გამოსწორებაზე საუბარი მხოლოდ ლამაზ სიტყვებად დარჩება. 

ჩხარტიშვილი მიიჩნევს, რომ ბოლო დროს პოლიციელების მხრიდან ძალაუფლების გადამეტების არაერთი ფაქტი დაფიქსირდა, თუმცა, ეს სამართალდამცველები არათუ არ დასჯილან, არამედ პირიქით, წახალისდნენ და დაწინაურდნენ. უფლებადამცველის განცხადებით, აუცილებელია დამოუკიდებელი საგამოძიებო ორგანოს შექმნა, ამის პარალელურად კი პოლიციელებს სამხრე კამერების ჩართვის ვალდებულება უნდა ჰქონდეთ. – „სამხრე კამერების ჩანაწერის წაშლის შემთხვევაში პოლიციელები ციხეში უნდა ხვდებოდნენ“, - აცხადებს ჩხარტიშვილი. 
„მარიხუანაც სერიოზულად მოქმედებს ადამიანზე, ადვოკატი ვარ და მაგის მეტი რა მინახავს?!“ - ლალი აფციაური: ნარკოტიკის თავისუფლად მოხმარების წინააღმდეგი ვარ (ახალი თაობა) 

ავტ.: ნონა ცაბაძე 

ინტერვიუ ლალი აფციაურთან 

ადვოკატი ლალი აფციაური არასრულწლოვნების მხრიდან დანაშაულის გაზრდის ფაქტებზე საუბრობს და ამბობს, რომ ამ შემთხვევაში კანონის გამკაცრება მართებული არ არის და პრობლემურ მოზარდებზე აქცენტი სოციალურმა სამსახურმა უნდა გააკეთოს. 

უფლებადამცველი  არ ეთანხმება ოპოზიციის მოსაზრებას კრიმინალის გაზრდასთან დაკავშირებით. მისი განცხადებით, წინა ხელისუფლების დროსაც არაერთი დანაშაული ხდებოდა, თუმცა, ფაქტებს მედია არ აშუქებდა, ახლა კი არაფერი იმალება, რაც მისასალმებელია. – „მათ დროს ხომ რას ამბობ, ქვეყანაში დანაშაული არ ხდებოდა“, - აცხადებს აფიცაური. 

რესპონდენტი „ახალ თაობასთან“ ინტერვიუში ნარკოპოლიტიკასაც განიხილავს. ლალი აფციაური ნარკოტიკის თავისუფლად მოხმარების წინააღმდეგია და მიიჩნევს, რომ აქციები იმ ადამიანებმაც უნდა გამართონ, ვინც ყველა ტიპის ნარკოტიკს ეწინააღმდეგება. ამის მიუხედავად, ადვოკატი კანონმდებლობის ხარვეზებზეც ამახვილებს ყურადღებას და ხაზს უსვამს, რომ ნივთიერება ბუპრენოფრინი გაეროს კონვენციით, რომელსაც საქართველოც მიერთებულია, ფსიქოტროპული წამლების სიაშია, ქართველი ექსპერტები კი მას ნარკოტიკის სტატუსს ანიჭებენ, რისი უფლებაც მათ არ აქვთ.  ლალი  აფციაურის აზრით, უმკაცრესი სასჯელი მხოლოდ ნარკო რეალიზატორებს უნდა დაეკისროთ, თუმცა, არც თავისუფლად მოხმარება უნდა იქნას დაშვებული. 

„ქართული ოცნება“ „ენ დი აის“ წინააღმდეგ - ლორა თორნტონი ბოდიშის მოხდას არ აპირებს (ახალი თაობა) 
ავტ.: შორენა მარსაგიშვილი 

სტატიის თანახმად, „ქართული ოცნების“ დეპუტატები, „ენ დი აის“ საქართველოს ოფისის ხელმძღვანელის, ლორა თორნტონის სოციალურ ქსელში გამოქვეყნებულმა სტატუსმა აღაშფოთა. თორნტონის სტატუსში ნათქვამი იყო, რომ ტრამპი რუკაზე საქართველოს ვერც კი იპოვნის, არათუ თვალს ადევნებს აქ ჩატარებულ კვლევებს. 

ასეთი მოსაზრების გამო ლორა თორნტონი საპარლამენტო უმრავლესობის წევრებმა გააკრიტიკეს და განაცხადეს, რომ ეს შეფასება სამწუხარო, არაკორექტული და არადიპლომატიურია. დეპუტატმა ირაკლი მეზურნიშვილმა ლორა თორნტონს ბოდიშის მოხდისაკენ მოუწოდა.  თორნტონი კი მიიჩნევს, რომ მან როგორც ამერიკის ერთ ერთმა მოქალაქემ საკუთარ სოციალურ გვერდზე, პირადი მოსაზრება გააჟღერა და ამის გამო ბოდიშის მოხდას არ აპირებს. 
